
Jetzt sin mir Schnogge also glade,
jetzt isch gnueg, mir göhn uff d Barrikade,

mir dien d Geduld langsam verliere,
hän d Nase voll, mir göhn go demonschtriere.

Die Tigermugge überspannt dr Booge,
drum sin mir Schnoogge überzoge,

s muess öppis goh im Schnoogge-Land,
sunscht nimmt die Mugge überhand.
Was immer uns das au soll koschte,

die Gfohr kunnt schliesslig us em Oschte!

Mir gründe geg die Sauerey,
e Tigermugge-Volkspartey,
e TVP - und die solls richte -

mit Ziel, die invasivi Ploog z vernichte.
Mir fordere vom Bundesroot,

dass är knallharti Gsetz erloht,
dass är energisch vorwärts macht,

in dr Tigermugge-Schlacht.
Damit die Mugge duet verschwinde,

wärde mr au no Treichler finde.
Sött das nit länge - ihr wärdet s erläbe -

dien mir uns uffs Trottoir kläbe,
bevor mir härteri Waffe zücke,

drum «Nieder mit der Tigermücke»!

Es isch die Tigermugge ko zum blybe,
will uns uss unserem Habitat vertrybe,

das isch e Vorsatz, ganz e fräche,
mir hän do schliesslig s Privileg zum stäche. 

Es schynt die Tigermugge offebar rächt oft z verkehre,
sy duet sich nämmlig massehaft vermehre.

Für d Uffzucht bruchts e edels Guet,
sy holt sich dorum Mensche-Bluet

und suugt mit ihrem Rüssel, s isch zum Gruuse,
das - Stich für Stich - uss Mensche use.

Kurzum, so ka s nit wyter goh,
mir Schnoogge mien die Mugge schloh!

Mr jage sy zum Tämpel uss,
denn sin mir wider Herr im Huus.

Es isch jo fascht scho e Verbräche,
wenn anderi als mir dien stäche.

Dorum «Adiee Tigermugge»
kumm jo nit zrugg, sunscht gits uff d Gugge.

Doch andersyts, mir Schnoogge sin jo au bedroht,
well s jedere fünfte Tierart scho an Krage goht.

Speziell d Insekte sin scho heftig dezimiert,
wär weiss, wo das no anefiehrt?

Und so ploggti Kreature,
mien eim jo irgendwie au duure,

doch leider duet die Mugge schlimmi Vire übertrage,
drum muess me kämpfe gege sy - so hört me sage.

Wurd sich d Vermehrig anderscht gstalte,
könnt me die Byschter no in Gränze halte.

Sy lege Eier, überall wo Wasser stoht
und das vom morge frieh bis zobe spoot.

Drum trocknet im Garte jedi Pfütze,
wo däre Mugge duet zum Eier lege nütze,

denn haut sy - s wär jo wirgglig glatt -
am Schluss vo sälber wider ab.

Mir hoffe, dass wäg däne Tigermugge-Gschichte,
mir uns nit sälber dien vernichte,

well uns jo au dr Muggedätscher droht
und wenn d dä gsehsch, isch s meischtens z spoot.

Denn mir wötte s wyterhin lo krache
und als Schnoogge lang no Fasnacht mache,

was muess sy, muess eifach sy:
drum, uff in Kampf «Allons enfants de la Patrie!»

Hesch Luscht afo z Drummle oder z Pfyffe, 
denn bisch by uns häärzlig willkomme!
www.rhyschnoogge.ch

Glyggeluft schnubbere kasch au am 2. März  
ab de 10:30 vo dr Mittlere Brugg bis zum  
Claraplatz. #AuFürDi? Drummle und Pfyffe,  
denn kumm bi uns verby! E Aggtion vo Glaibasler Glygge. Am 23./24. Februar 
findet uf em Barfi die 1. Lektion statt. Fasnacht für alli zum Kennelehre.

D  Ladärne-Usstellig isch wie immer uff em Münschterblatz vom  
Fasnachtsmändig znacht bis am Fasnachtsmittwuch demorge. Me ka dört der 
Rädäbäng, d Blaggedde und die ganz Buschle Zeedel kaufe.  
D Wääge und Requisyte sin au wider uff em Kasärneareal usgstellt.  
Mr freuen is uff Ihre Bsuech.

